
Abstract. Introduction. The article analyzes the active work of the first Kazakh female diplomat, 
Balzhan Bultyrikova, who first worked at the UN, the most prestigious international organization in 
the world, as Minister of Foreign Affairs of Soviet Kazakhstan in the 60s of the XX century as part 
of the diplomats of the Soviet Union. For a deeper study of this topic, it becomes necessary to refer 
to various historical data and materials. In this sense, a special place is occupied by the records of 
representatives of Soviet diplomacy of that time and the records of B. Bultyrikova, stored in the 
republican archive. This is due to the fact that the records of Soviet diplomats provide valuable data 
for understanding the essence of the USSR's foreign policy during the period under review. It is 
important to identify the historical reliability of the data, reveal the true nature of conflicts of interest 
between the UN member states at that time and show how a Kazakh diplomat intervenes in this 
process, although this is of great scientific importance in assessing the overall historical development 
of the region, and also contributes to understanding how this happens at the level of this international 
organization. As a result of attempts to show the equal level of the union republics within the USSR 
in connection with the geopolitical conditions prevailing between the capitalist and socialist systems 
of that time, the leader of Kazakh diplomacy, B. Bultyrikova, as an authoritative member of the USSR 
diplomacy, provides important information about some ways of active work pursuing the interests of 
his state. Goals and objectives. To show the professional skills and abilities of a Kazakh female 
diplomat in the delegation of the Soviet Union in the 60s of the XX century and the positive 
assessment of its results by the Ministry of Foreign Affairs of the USSR and modern Kazakh historical 

science; to draw attention to the worthy place of this event as a historical source in the study of the 
history of Kazakh diplomacy. Results. In the article, having studied the works of both world and 
modern Russian experts in the field of international relations, the true direction, essence, features and 
nature of the USSR's activities in the UN at that time and the small contribution of B. Bultyrkova to 
this process were revealed. Conclusion. In the 60s of the XX century, the delegation of the Soviet 
Union used archival data on the diplomatic service of a Kazakh female diplomat, memoirs and notes 
of specialists in the field of Soviet-Russian international relations and foreign policy, as well as 
records of representatives of modern Kazakh diplomacy as an important source. The analysis of the 
historical significance and reliability of these data will serve as a starting point for studying the 
activities of a Woman in the UN, the first Kazakh diplomat of the Soviet period. 
Keywords: Third Committee of the UN General Assembly, High Commissioner for Human Rights, 
Diplomacy, Diplomatic methods, A.A. Gromyko, Henry Kissinger, Kazakh SSR, Deputy Chair of 
the Council of Ministers of the KazSSR, Minister of Social Protection, Minister of Foreign Affairs of 
the KazSSR, Minister of Education 

Аңдатпа. Кіріспе. Мақалада XX ғасырдың 60-шы жылдары Кеңес Одағының дипломаттары 
құрамында кеңестік Қазақстанның Сыртқы істер министрі құрамында әлемдегі ең беделді 
халықаралық ұйым - БҰҰ-да алғаш жұмыс жасаған қазақтың тұңғыш әйел-дипломаты Балжан 
Бөлтірікованың белсенді қызметі талданады. Аталған тақырыпты тереңірек зерттеу үшін түрлі 
тарихи деректер мен материалдарға жүгіну қажеттілігі туындайды. Осы тұрғыдан сол кездегі 
кеңестік дипломатия өкілдерінің тақырыпқа қатысты жазбалары мен Б.Бөлтірікованың 
республикалық архивте сақталған жазбалары ерекше орынға ие. Себебі кеңестік 

дипломаттардың жазбалары қарастырылып отырған кезеңдегі КСРО-ның сыртқы саясатының 
мәнін түсінуге құнды мәліметтер береді. Бұл деректердің тарихи шынайылығын анықтау, сол 
кезеңдегі БҰҰ-на мүше мемлекеттер арасындағы мүдделер қайшылықтарының шынайы 
сипатын ашу және аймақтың жалпы тарихи дамуын бағалаудағы ғылыми маңызы зор, 
сонынмен қатар  аталған халықаралық ұйым деңгейінде қалай жүргенін түсінуге септігін 
тигізетінімен, осы процеске қазақ дипломатының да араласуын көрсету де маңызды. Сол 
кездегі капиталистік және социалистік жүйе арасында қалыптасқан геосаяси жағдайларға 
байланысты КСРО құрамындағы одақтас республикалардың тең дәрежелі деңгейін көрсетуге 
ұмтылушылық әрекеті нәтижесінде қазақстандық дипломатия жетекшісі ретінде 
Б.Бөлтірікованың КСРО дипломатиясының беделді мүшесі ретінде өз мемлекетінің мүддесін 
көздеген белсенді жұмысының кейбір тәсілдері туралы маңызды мәліметтер береді. 
Зерттеудің мақсаты және міндеттері - XX ғасырдың 60-шы жылдары Кеңес Одағының 
делегациясы құрамындағы қазақтың дипломат әйелінің кәсіби іскерлігін, қабілетін және оның 
нәтижесінің КСРО Сыртқы істер министрлігі тарапынан және қазіргі қазақ тарих ғылымы 
тарапынан оң бағалануын көрсету; қазақ дипломатиясы тарихын зерделеуде бұл оқиғаның 
тарихи дерек ретінде лайықты орын алуына назар аударту. Нәтижелер. Мақалада әлемдік 
және солардың қатарында қазіргі ресейлік халықаралық қатынастар саласы мамандарының да 
еңбектерін зерделей отырып, КСРО-ның сол кездегі БҰҰ-дағы қызметінің шынайы бағыты, 
мәні, ерекшеліктері мен сипаты және осы процеске Б.Бөлтіркованың аз да болса қосқан үлесі 
анықталды. Қорытынды. XX ғасырдың 60-шы жылдары Кеңес Одағының делегациясы 
құрамында БҰҰ-ның сессиясында қазақтың дипломат әйелінің дипломатиялық қызметі 
туралы архивтік деректер мен кеңестік-ресейлік халықаралық қатынастар мен сыртқы саясат 
саласы мамандарының естеліктері мен жазбалары, сонымен қатар қазіргі қазақстандық 
дипломатия өкілдерінің жазбалары маңызды дереккөз ретінде пайдаланылады. Бұл 
деректердің тарихи мәні мен шынайылығын талдау кеңестік кезеңдегі қазақтың тұңғыш 
дипломат әйелінің БҰҰ-дағы қызметін зерттеуге мұрындық болады. 
Түйін сөздер: БҰҰ-ның Бас Ассамблеясының Үшінші комитеті, Адам құқықтары жөніндегі 

Аннотация. Введение. В статье анализируется активная деятельность первой казахской 
женщины-дипломата Балжана Бултыриковой, впервые работавшей в ООН – самой 
престижной международной организации мира – в составе министра иностранных дел 
Советского Казахстана в 60-х годах XX века в составе дипломатов Советского Союза. Для 
более глубокого изучения данной темы возникает необходимость обращения к различным 
историческим данным и материалам. В этом смысле особое место занимают записи 
представителей советской дипломатии того времени и записи Б.Бултыриковой, хранящиеся в 
республиканском архиве. Это связано с тем, что записи советских дипломатов предоставляют 
ценные данные для понимания сущности внешней политики СССР в рассматриваемый 
период. Важно выявить историческую достоверность данных, раскрыть истинный характер 
конфликтов интересов между государствами-членами ООН в тот период и показать, как 
казахстанский дипломат вмешивается в этот процесс, хотя это имеет большое научное 
значение в оценке общего исторического развития региона, а также способствует пониманию 
того, как это происходит на уровне данной международной организации. В результате 
попыток показать равный уровень союзных республик в составе СССР в связи с 
геополитическими условиями, сложившимися между капиталистической и социалистической 
системой того времени, лидер казахстанской дипломатии Б.Бултырикова, как авторитетный 
член дипломатии СССР, дает важные сведения о некоторых способах активной работы, 
преследующих интересы своего государства. Цель и задачи исследования – показать 
профессиональные умения, способности казахской женщины-дипломата в составе делегации 
Советского Союза в 60-е годы XX века и положительную оценку ее результатов со стороны 
Министерства иностранных дел СССР и современной казахской исторической науки; 
обратить внимание на достойное место этого события как исторического источника в 
изучении истории казахской дипломатии. Результаты. В статье, изучив труды как мировых, 
так и современных российских специалистов в области международных отношений, были 
выявлены истинное направление, сущность, особенности и характер деятельности СССР в 
ООН в то время и небольшой вклад Б. Бултырковой в этот процесс. Заключение. В 60-х годах 
XX века в составе делегации Советского Союза в качестве важного источника используются 
архивные данные о дипломатической службе казахской женщины-дипломата, воспоминания 
и заметки специалистов в области советско-российских международных отношений и 
внешней политики, а также записи представителей современной казахстанской дипломатии. 
Анализ исторического значения и достоверности этих данных послужит отправной точкой для 
изучения деятельности в ООН Женщины-первого казахского дипломата советского периода. 
Ключевые слова: Третий комитет Генеральной Ассамблеи ООН, Верховный комиссар по 
правам человека, дипломатия, методы дипломатии, А.А. Громыко, Генри Киссинджер, 
Казахская ССР, заместитель Председателя Совета министров КазССР, Министр социальной 
защиты, Министр иностранных дел КазССР, Министр образования 

Кіріспе  
Мемлекет басшысы Қ-Ж. Тоқаев 2024 жылы Үшінші Құрылтайда сөйлеген сөзінде 

еліміздің өткен тарихы елді біріктіретін фактор екендігіне назар аударып, зерттеушілерге әр 
дәуірдің өзіндік ерекшелігі болатынына, тұлғаларды бірімен бірін салыстырып, қарсы қойып 
дау туғызбауды ескерте келе - «...әрбір тұлға өзінің көзқарасына, дүниетанымына қарай және 
өз қоғамының мүддесіне сәйкес қызмет еткенін» - елдік тұжырымдаманың бір қағидаты 
ретінде естен шығармауды ұсынған болатын (Тоқаев, 2024). 

Ұлт тарихында мәмілегерлік еңбегімен, қабілетімен ел шежіресінде өзіндік орын алған 
немесе әлі де лайықты орнын ала қоймаған қайраткерлер кездеседі. Солардың бірі кеңестік 
замандағы мемлекеттік қайраткер Балжан Бөлтірікова. 

 
Материалдар мен зерттеу әдістері  
Зерттеу барысында оның объектісін сипаттауға қажетті мәліметтерді жинақтау мен 

талдауға негізделген дәстүрлі концептуалды баяндау әдістері қолданылды. Талдау негізіне 
қазіргі уақытта ғылыми таным методологиясының жиі қолданылатын бағыты - тарихи-
жүйелілік әдіснама алынды. Зерттеудің негізін құрайтын материалдарды жинақтау барысында 
деректер мен ақпараттарды жинақтаудың эмпирикалық тәсілдері, ретроспективтік, тарихи 
диахрония және тарихи салыстырмалы әдістер пайдаланылды. Мақаланың ғылыми 
маңыздылығын айқындау үшін тақырыпқа қатысты арнайы ғылыми әдебиеттер мен ашық 
дереккөздеріндегі жарияланымдарға талдау жасалды. 

 
Талқылау 
Қазақстандық дипломатия ведомствосының іргетасы осыдан 81 жыл бұрын кеңестік 

заманда қаланып, желісі үзілмей тәуелсіздік дәуіріне жалғасқаны және аз ғана шоғыр түрінде 
болса да кеңестік қазақ дипломаттары КСРО жүйесінде еңбек етіп, бірнеше қазақ 
дипломаттарының БҰҰ жұмысына қатысуы туралы, олардың кейбір өкілдерінің Қазақ 
Республикасының сыртқы саясат ведомствосын құрып, нығайту жолында еңбек еткендері 
тарихи еңбектерде көп жазыла бермейді.  

Тарихи еңбектерден кеңестік заманда КСРО дипломатиясы жүйесінде бірнеше қазақ 
ұлтынан шыққан азаматтар еңбек еткені белгілі. Әр кезеңде Нәзір Төреқұлов                                          
(Сауд Арабиясында), Төлеген Тәжібаев (Үндістанда), Мәлік Фазылов (Мароккода) жоғары 
дипломатиялық қызметтер атқарғандары белгілі (Тоқаев, 2002: 568). Қазақ дипломаты Сәлім 
Құрманғожин кеңестік заманда Түркияда консул, Эфиопияда елшінің кеңесшісі, КСРО 
Сыртқы істер министрлігі Орталық аппаратында жауапты қызметтер атқарды (Курмангужина, 
2003: 320). 

Қазақстан тәуелсіздігін алғаннан кейін алғаш болып 1998 жылы «Записки дипломата» 
еңбегінде Кеңестік Қазақстанда қазақтан шыққан алғашқы дипломаттар туралы Михаил 
Есеналиев біршама тарихи шолу жасады (Исиналиев, 1998: 212). 

2001 жылы тарихшы ғалым Ілияс Қозыбаев Қазақстан дипломатиясы тарихы туралы 
еңбегінде Қазақ КСР-де Сыртқы істер халық комиссариатының (министрлігінің - авторлар) 
құрылуы және оған алғаш басшылық жасаған ғалым, мемлекет қайраткері Төлеген 
Тәжібаевтың еңбегін жан-жақты ашып береді. Ал, одан кейін осы салаға басшылық жасаған 
азаматтарға автор тек қысқаша тоқталып өтеді (Козыбаев, 2001: 208). 

Кеңестік заманда қазақ ұлтынан шыққандардың Мәскеуде дипломатиялық білім алуы 
мен қызметке тұрудағы қатаң шектеулер болуы салдарынан (Батырша-ұлы, 2011: 512) қазақ 
дипломаттарының саны саусақпен санарлықтай ғана болғандықтан олар туралы жазылған 
еңбектер де аз болды. Дегенмен, М.Есеналиев кітабынан кейін бес-алты жылдан соң КСРО 

сыртқы саясаты жүйесінде елеулі қызмет атқарған жекелеген қазақ дипломаттары туралы екі 
еңбек жарық көрді. Кәсіби дипломат Тайыр Мансұровтың КСРО-ның бірінші қазақ елшісі – 
Нәзір Төреқұлов (Мансуров, 2022: 64) және тарихшы ғалым, әрі дипломат Салават 
Әзірбаевтың екінші қазақ – елшісі Мәлік Фазылов (Азербаев, 2010: 472) туралы еңбектері 
шықты.  

2011 жылы кәсіби дипломат Сайлау Батырша-ұлының «Дипломатиялық қызмет және 
халықаралық қатынастар» оқулығында кеңестік дәуірдегі қазақ дипломаттары туралы сегіз 
беттік шолу жасалды (Батырша-ұлы, 2011: 512). 

Алайда, осыдан соң осы мақалада талданатын кейбір ғылыми-көпшілік мақалаларды 
есептемегенде тарихшы ғалымдар тарапынан арнайы зерттеулер жасалмады. Сондықтан кеңес 
дәуіріндегі қазақ дипломаттары тақырыбы қазақ тарихында назар аударуды қажет ететін бір 
маңызды мәселе күйінде қалып келеді. 

 
Зерттеу нәтижелері 
Енді мақаланы кеңестік қазақ дипломаттарының кәсіби білім алып, қызметтік өсу 

жолдарын ашқан қазақстандық сыртқы саясат ведомствосының құрылуы тарихына оралу 
кезегіне тоқталайық.  

Қазақстандық Сыртқы істер министрлігінің 1944 жылы құрылуына сол кезде 
қалыптасқан халықаралық ахуал әсер еткені мәлім. Екінші дүниежүзілік соғыс зардабын 
тартқан әлемдік қауымдастықтың бейбітшілік пен қауіпсіздікті қамтамасыз ету, адам 
құқықтары мен тұрақты дамуды ілгерлету ниетімен 1945 жылы БҰҰ-ын құрғаны тарихтан 
белгілі. Осы ізгі ниетпен халықаралық ұйымды құру тікелей Қазақ Республикасының сыртқы 
саясат ведомствосының құрылуына да тікелей әсері болды (Батырша-ұлы, 2011: 512).  

БҰҰ-ын құру қарсаңында барлық одақтас республикаларды өз алдына жеке мемлекеттер 
ретінде осы ұйымның алғашқы мүшелігіне өткізіп көп орын алу мақсатымен                                         
КСРО басшылығы оларға сыртқы істер халық комиссариаттарын (министрліктерін) ашуға 
мүмкіндік берді. Алайда, «республикалар шет мемлекеттермен қарым-қатынас орнату, 
олармен өзара келіссөздер жүргізу, дипломатиялық және консулдық өкілдіктермен алмасу 
құқықтарына тек заң жүзінде ғана ие болды» (Батырша-ұлы, 2011: 512). 

КСРО Жоғарғы Кеңесінің 1944 жылғы 1 ақпандағы Заңының негізінде 1944 жылы                                
12 сәуірде Қазақ КСР Жоғарғы Кеңесінің VII сессиясы Қазақ КСР Сыртқы істер халық 
комиссариатын (министрлігін) құру туралы шешім қабылдады. 1944 жылы 4 тамызда Қазақ 
КСР Жоғарғы Кеңесі Төралқасының Жарлығымен ірі ғалым және қоғам қайраткері, Үкімет 
басшысының орынбасары Төлеген Тәжібаев Қазақ КСР Сыртқы істер халық комиссары болып 
тағайындалды (Козыбаев, 2001: 208).  

Елімізге танымал дипломат, Қазақстан Республикасының Сыртқы істер министрі болған 
Ерлан Ыдырысовтың пайымдауынша Қазақ дипломатиясының бастауларында Нәзір 
Төреқұлов, Төлеген Тәжібаев, Қайырғали Байғалиев, Асқар Зәкарин, Әди Шәріпов, Балжан 
Бөлтірікова, Мәлік Фазылов, Мүсілім Базарбаев, Михаил Есенәлиев (Исиналиев) және басқа 
да көрнекті мемлекет қайраткерлері тұрды. «Сол ардақты тұлғалар сыртқы саясат ісіне белсене 
қатысып, Қазақстан дипломатиялық мектебінің негіздерін қалады. Аталған тұлғалар арасында 
Балжан Бөлтірікқызының аты, орны және атқарған рөлі ерекше» (Ыдырысов, 2016). 

Е. Ыдырысовтың бұл пікірін қазақстандық дипломатия ардагерлері де қуаттайды.                                     
1981-1989 жылдары Қазақ КСР Сыртқы істер министрі қызметін атқарған Михаил (Хакім) 
Есеналиев кеңестік Қазақстанда азда болса дипломатиялық қызметке әйелдердің тартылғанын 
алға тарта келе, 60-жылдардағы белгілі мемлекет қайраткері Балжан Бөлтірікованың есімін 
атайды. 

М. Есеналиев БҰҰ-да 60-жылдардың ортасына қарай адам құқықтары мен 
бостандықтарын қорғауды қамтамасыз етуге бағытталған құжаттар әзірлеу жұмыстары 
жүргізіле бастағанын көрсете келе, 1966-1971 жылдары: «Қазақ КСР Министрлер Кеңесі 
Төрағасының орынбасары, әрі Қазақстан Сыртқы істер министрі қызметін қоса атқарып, 
КСРО делегациясының құрамында тікелей әлеуметтік-экономикалық комитетте жұмыс істей 

жүріп, Балжан Бөлтірікова екі рет БҰҰ Бас Ассамблеясының жұмысына қатысты», - деп 
сипаттады (Хакім, 2001: 216). 

Балжан Бөлтірікованың БҰҰ Бас Ассамблеясының тиімді жұмысы туралы мәліметті 
зерттеушілер Г.М.Смағұлова мен Б.Т.Төлеуова де қуаттайды (Смағұлова, 2016: 59). 

Қазақ КСР Сыртқы істер министрлігі 1944 жылы өз алдына жеке министрлік болып 
құрылғанымен 1974 жылға дейін бұл сыртқы саясат мекемесі басшылығын қосымша қызмет 
ретінде атқарды. Бұл ерекшелікті зерттеуші А.М.Есдәулетова атап өтеді (Есдаулетова, 1998: 
130). Ал, М.Есеналиев нақтылай түседі. Мәселен, Төлеген Тәжібаев, Асқар Закарин, Әди 
Шәріпов, Балжан Бөлтірікова ҚазКСР Министрлер Кеңесі Төрағасының орынбасарлары және 
Қайырғали Байғалиев (ол әрі – Мәдениет министрі болды). 1973 жылдан бастап ҚазКСР 
Сыртқы істер министрі қызметін жеке басшылар атқара бастады – Мәлік Фазылов                                    
(1973-1976 жж.), Мүсілім Базарбаев (1976-1981 жж.), Михаил Есеналиев (1981-1989 жж.), 
Ақмарал Арыстанбекова (1989-1991 жж.) (Исиналиев, 1999: 240). 

Балжан Бөлтірікова Қазақ КСР-інің Сыртқы істер министрі ретінде БҰҰ Бас 
Ассамблеясы сессияларының жұмысына белсене қатысып, оның мәртебелі мінбесінен сөз 
сөйлеген ең алғашқы қазақ әйел-дипломаты болды. Ол заңды түрде қазақ әйелдері арасынан 
тұңғыш Сыртқы істер министрі қызметіне тағайындалған мемлекет қайраткері ретінде 
отандық тарихта танылды. Қазақстанда 60-жылдары бұл міндетті негізгі қызметіне қоса атқару 
тәжірибесі қолданылғаны жоғарыда айтылды. Екі қызметті қатар алып жүрудің қиындығына 
қарамастан Қазақ КСР Министрлер Кеңесі Төрағасының орынбасары, әрі Сыртқы істер 
министрі лауазымдарын Балжан Бөлтірікова бес жыл бойы абыроймен атқарды.  

Балжан Бөлтірікова 1921 жылғы 15 қарашада Жамбыл облысының Қордай ауданына 
қарасты «Қасық» елді мекенінде дүниеге келген. Қайраткердің ғұмырдерегін зерттеуші 
Ақниет Оспанбайдың дерегіне қарағанда Б. Бөлтірікова 1937–1943 жылдары Алматы 
педагогикалық институтында (қазіргі Абай атындағы ҚазҰПУ - авторлар) Сталин атындағы 
жоғары шәкіртақының (500 рубль) иегері атанып озат оқыған. Ол студенттік шәкіртақысының 
бір бөлігін ата-анасына жіберіп көмектестіп отырды. Салыстыру үшін алсақ ол кезде кәдімгі 
шәкіртақы 30 рубль болған. Студент кезінде-ақ Балжан қоғамдық белсенділігімен көзге түсіп 
Алматы қаласы Фрунзе ауданының депутаттар кеңесіне сайланды (Оспанбай, 2017). 

Зерттеушілер С.Асанова мен А.Конкабаева кеңестік модернизацияның қазақ әйелдерінің 
әлеуметтік мәртебесі мен қоғамдағы рөлін көтеруде елеулі өзгерістерге қол жеткізгеніне назар 
аударады. Авторлардың пікірінше қазақ қыз-келіншектері әсіресе педагогика мен медицина 
салалары бойынша орта және жоғары білім алуда үлесі артып қоғамдық өмірде лайықты орын 
алуыға мүмкіндіктер алғанын көрсетеді (Асанова, Конкабаева, 2025: 48). Кеңестік заманда 
педагогика саласында жоғары білім алып, жауапты мемлекеттік қызметтерге қол жеткізген 
қазақ әйелінің бірі Балжан Бөлтірікова еді. 

Жоғары оқу орнын қызыл дипломмен бітіргеннен соң Б. Бөлтірікова Алматыдағы № 12 
қазақ орта мектебінде мұғалім, оқу бөлімінің меңгерушісі, директоры (21 жасында) болып 
жұмыс жасады. Республикалық партия ұйымы мен Оқу министрлігі тарапынан сенім 
көрсетіліп, ол 1949–1955 жылдары Қазақ КСР-інің Бастауыш және орта мектеп кәсіподақ 
қызметкерлері Орталық комитетінің төрайымы қызметін атқарды. Ал, 1956-1966 жылдары 
Қазақ КСР Әлеуметтік қорғау министрі (34 жасында), 1966-1971 жылдары, яғни бес жыл бойы 
Қазақ КСР-інің Министрлер Кеңесі Төрағасының орынбасары, әрі Сыртқы істер министрі 
лауазымдарын қоса атқарды. 1971–1974 жылдары Қазақ КСР-інің Оқу министрі, ал, 1974-1980 
жылдары Кәсіби-техникалық білім жөніндегі мемлекеттік комитет төрағасының орынбасары 
болды (ҚҰЭ, 1999: 720).  

Кеңестік заманда жарық көрген энциклопедияда Б.Бөлтірікованың аталған қызметтерде 
жүргенде КСРО Жоғарғы Кеңесінің Ұлттар Советінің депутаты болып сайланып (ол кезде 
Кеңес Одағы парламентінің қос палатасы - Одақ Советі және Ұлттар Советі - деп аталатын - 
авторлар), 1966–1970 жылдары КСРО Жоғарғы Кеңесі Ұлттар Советінің Денсаулық сақтау 
және әлеуметтік қамсыздандыру жөніндегі тұрақты комиссияның мүшесі болып қоғамдық 
негізде жұмыс жасағаны көрсетілген (ҚСЭ, 1973: 640).   

Осылайша қазақ ұлтынан шыққан алғашқы әйел-министр Балжан Бөлтірікова КСРО 
Парламентінің депутаты ретінде алып мемлекеттің ішкі және сыртқы саясатын талқылау және 
жүргізу үдерісіне қатысады. Дипломат Е.Ыдырысов пен отандық энциклопедия деректеріне 
сүйенсек Б. Бөлтірікова Кеңес Одағының Азия мен Африка елдерімен ынтымақтастық 
комитетінің мүшесі және республика министрі ретінде Жапония, АҚШ, Корея, Швейцария, 
Чехословакия, Египет, Цейлон (Шри Ланка) т.б. елдерге барып Қазақ КСР-і атынан лайықты 
түрде өкілдік етті (Ыдырысов, 2016). Қайраткер әйел 1980 жылы «Кеңес Одағының дербес 
зейнеткері» мәртебесімен біржола зейнеткерлікке шықты. Балжан Бөлтірікқызы жүрек 
қалауымен теңін тауып тұрмысқа шығып, жұбайымен бірге 52 жыл ғұмыр кешіп алты бала 
тәрбиелеп өсірді. 

Балжан Бөлтірікова 1998 жылы 11 мамырда Алматыда қайтыс болды. Ұзақ жылғы 
жемісті еңбегі үшін ол «Құрмет белгісі», «Еңбек Қызыл Ту» ордендерімен және бірнеше 
медальдармен марапатталды. Кеңес Одағына танымал мемлекет қайраткері болған қазақ 
әйелінің есімі мен өмірбаяндық деректері Кембридж (Ұлыбритания) өмірбаяндық орталығы 
шығаратын «Ұлы тұлғалар» халықаралық анықтамасына енгізілді (Тоқаев, 2006: 91). 

Сол жылдары Кеңес Одағының Сыртқы істер министрлігін әлемдік дипломатияда есімі 
аңызға айналған тұлғаның бірі А.А. Громыко (1909–1989) басқарды. Аталған министрлікке 
жиырма сегіз жыл (1957-1985 жж.) басшылық жасап, КСРО сияқты алпауыт елдің сыртқы 
саясатына ықпал жасаған қайраткер Андрей Андреевич Громыко (Мусский, 2004: 608). Өте 
танымал саясаткер болды және қазақтың дипломат әйелі БҰҰ-ғы жұмысы кезінде тәжірибелі, 
әлемдік деңгейдегі дипломаттың назарына ілігіп, БҰҰ-дағы жұмысы кезінде қолдау көрді. 

БҰҰ Бас Ассамблеясы сессияларының жұмысына А.А.Громыко басшылығымен БҰҰ 
Бас Ассамблеясының Әлеуметтік және гуманитарлық мәселелермен айналысатын Үшінші 
Комитетінде кеңес делегациясының өкілі ретінде Балжан Бөлтірікова жұмыс жасады.                                    
60-шы жылдары Бас Ассамблея сессиясының отырыстары бірнеше айға созылатын.  

Дипломатия саласы бойынша арнайы жоғары білімі болмаса да, табиғи талантының 
арқасында жұмыс барысында Балжан Бөлтірікова халықаралық ұйымның аталған комитеттегі 
қаралатын мәселелерді жақсы меңгеруі, әдепті, өнегелі және адамдармен тез тіл табыса алатын 
қасиеттері нәтижесінде көптеген шетел өкілдерімен нәтижелі келіссөздер жүргізіп, маңызды 
халықаралық мәселелерді талқылау барысында Кеңес Одағының ұстанымына қолдау 
көрсетуіне қол жеткізіп отырды. Дипломатиялық келіссөздерде нәтижеге жетуіне 
Б.Бөлтірікованың он жыл (1956–1966 жж.) Қазақстанның Әлеуметтік қорғау министрі 
қызметіндегі жинақтаған мол тәжірибесі де септігін тигізді.  

1970 жылы Б.Бөлтірікова БҰҰ Бас Ассамблеясының мерейтойлық 25-ші сессиясына 
қатысқан Кеңес Одағы делегацияның құрамында Бас Ассамблеяның Әлеуметтік және 
гуманитарлық мәселелермен айналысатын Үшінші комитетінде Кеңес Одағы делегациясына 
жетекшілік етті.  

Сол кезеңдегі «қырғи-қабақ соғыста» Кеңес Одағының басты қарсыласы болып 
табылатын АҚШ БҰҰ-на әлемнің барлық елдері тұрғындарының шағымдарын қарастыру 
құзіреті бар «Адам құқықтары жөніндегі Жоғарғы Комиссар» лауазымын құру туралы 
құжатты қабылдатуға ниеттенді. АҚШ-тың қолайына сай келетін мұндай лауазымды құру 
КСРО мүдделеріне қайшы келетін еді, сондықтан Мәскеу басшылығы кеңестік делегацияға 
бұл мәселені күн тәртібінен алғызып тастауды тапсырады.  

Жаңа лауазымды құруға мүдделі Батыс елдерінің коалициясы сол сәтте жоғарыдағы 
мәселе бойынша көптеген дамушы елдер тарапынан қолдау тапты. Америкалықтар Жоғарғы 
Комиссар лауазымына Иран ханшайымын, ал британдықтар мен француздар Конго өкілін 
ұсынды.  

Б. Бөлтірікова Батыстың ұсынысына қарсы әрекет ету бойынша Азия және Африка 
елдері делегациялары арасында жұмыс атқарды. Батыс лагеріндегі қайшылықтарды ескере 
отырып, Б. Бөлтірікова үміткерлердің біріне қонақасы кезінде оның қарсыласы «жеңісті 
тойлап жатқаны туралы сырымен бөлісті» және кеңестік делегация осындай шешімге қарсы 
шығуға дайын екенін аңғартты.  

Делегациялар арасында жұмыстың үлкен бөлігі Бас Ассамблеясының ресми залдарынан 
тыс, соның ішінде, кейде экзотикалық ұлттық тағамдар ұсынылатын бейресми қабылдауларда 
да жалғасатын. Қиын келіссөздер кезінде табысқа қол жеткізуге кеңестік делегация 
ұйымдастырған қабылдаудың мәзіріне енгізілген, Б. Бөлтірікованың қазақша киім киіп, 
қазақша дастархан жасап, өз қолымен әзірлеген қазақтың ұлттық тағамы - ет, яғни «қонақасы» 
жағымды рөл атқарды. Бұл тағамды Азия мен Африка елдері делегаттары сүйсініп жеп, 
дастархан иелерінің ниеті мен сый-құрметтеріне ризалық пейіл көрсетеді.  

Келесі күні Комитет отырысында коалицияның ыдырағаны және Батыстың ұсынысы 
көпшілік дауыс жинай алмағаны хабарланды. Осылайша Кеңес Одағының мүдделеріне қайшы 
келетін Батыс елдерінің бастамасына тосқауыл қою туралы түпкілікті уағдаластыққа сол 
қонақасы кезіндегі «пікірлесулер» нәтижесінде қол жеткізілді. Осындай шебер 
ұйымдастырылған дипломатиялық жұмыстың нәтижесінде Жоғарғы Комиссарды сайлау 
өткізілмеді және Кеңес Одағы делегациясы ұзақ мерзімді дипломатиялық күрестің осы кезеңін 
жеңіп шықты. Ал, БҰҰ Бас Ассамблеясы БҰҰ Адам құқықтары жөніндегі Жоғарғы 
Комиссардың басқармасын 1993 жылы ғана құра алды.  

Қазақтың әйел Сыртқы істер министрінің бұл «тапқырлығы» сол кезде БҰҰ аясында 
аңыз болып тарапты. Ерлан Ыдырысовтың жазғанына қарағанда әлемге танымал АҚШ-тың 
дипломаты Генри Киссинджер (1923-2023) өзінің мемуарларында ер дипломаттарды қалай да 
алдауға болады, бірақ әйел дипломаттардан қулығыңды асыру мүмкін еместігін мойындапты. 
«Дипломатия білектіні бүктіретін өнер» деп көрсете келе Балжан Бөлтірікованың есімін атап 
көрсетеді» - деп жазыпты қазақ дипломаты Е.Ыдырысов (Оспанбай, 2017). Бұл деректі Эрик 
Аубакиров та қолдайды (Аубакиров, 2011: 2). 

АҚШ-тың Р. Никсон мен Дж. Форд сияқты екі президентінің Ұлттық қауіпсіздік 
мәелелер жөніндегі кеңесшісі болған ғұлама саясаткер, ғалым, Нобель сыйлығының иегері 
Генри Киссинджердің назарына ілігуі және Кеңес Одағының әйгілі дипломатының жоғары 
бағалауы Балжан Бөлтірікова үшін әрине мәртебе деуге болады. Осы уақытқа дейін басқа 
ешбір қазақтың дипломат әйелі мұндай әлемдік деңгейдегі саясаткерлер тарапынан еленіп,                           
не бағаланған жоқ.  

Ерлан Ыдырысовтың пайымдауынша БҰҰ-ның рәсімдік ережелеріне сәйкес, сол кездері 
Бас Ассамблеяның барлық ресми отырыстары стенография әдісі арқылы жазылғанын (қазіргі 
уақытта дыбыс және бейнежазу қолданылады - авторлар). БҰҰ Кітапханасының техникалық 
қолдауымен Қазақстанның БҰҰ жанындағы Тұрақты өкілдігінің кызметкерлері Балжан 
Бөлтірікқызының атақты жасыл мінберден Кеңес Одағының атынан жасаған баяндамаларын 
тауып алғанымен, стенограммалар дипломатиялық қызметтің барлық қыр-сыры мен 
құпияларын толықтай көрсете алмайды. Сондықтан Б.Бөлтірікованың өзі кейінгі жылдары 
айтқан «әйгілі оқиғаны» қандай да бір ресми стенографиялық жазбадан табу мүмкін емес», -
деген түйін жасайды зерттеушілер (Оспанбай, 2017). 

Б.Бөлтірікованың дипломатиялық тапқырлықтарын жоғары бағалаған КСРО Сыртқы 
істер министрі А.А.Громыконың ұсынысы бойынша БҰҰ Бас Ассамблеясы 25-ші сессиясы 
шеңберіндегі жұмыс барысындағы жетістіктері үшін ол Еңбек Қызыл ту орденімен 
марапатталды (Ыдырысов, 2016). 

Адам құқықтары мен бостандықтарын қорғауды қамтамасыз етуге бағытталған, адамды 
кемсітушіліктің барлық түріне тыйым салатын халықаралық құжаттар – Адам құқықтары 
жөніндегі пактілер 1966 жылы желтоқсанда қабылданды және 1948 жылғы қабылданған 
«Адам құқықтарының жалпыға бірдей декларациясынан» айырмашылығы бұл халықаралық 
актілер заңды тұрғыдан міндетті құжаттар болып табылды (СТС, 2007: 616). 

60-шы жылдар халықаралық аренада дүрбелең уақыттың бірі болып есептеледі.                            
АҚШ пен КСРО бастаған екі жүйе арасындағы «қырғи-қабақ соғыстың» салдары басылмай, 
бірде өршіп, бірде бәсеңдеп тұрған кезі болатын. 

Қазақстан Республикасы Орталық мемлекеттік мұрағатында сақталған архив деректеріне 
қарағанда Балжан Бөлтірікова КСРО делегациясы құрамында, сол кездегі Қазақстанның 

Сыртқы істер министрі ретінде БҰҰ-ның Бас Ассамблеясында осы маңызды құжаттар 
жобасын талқылауға қатысқаны байқалады (ҚР ОМА. 1955-қ., 2-т., 302-іс. 1-17 б). 

Деректерге қарағанда Балжан Бөлтірікова Кеңес Одағының құрамында БҰҰ                                      
Бас Ассамблеясының 1966 жылы өткен XXII сессиясына және арасына үзіліс салып                                   
1970 жылғы XXV сессиясының жұмысына қатысады. БҰҰ мінберіне шығып баяндама 
жасаған бірінші қазақ әйелі, осыдан 60 жылдай бұрын, яғни 1966 жылы КСРО құрамындағы 
15 одақтас республиканың дипломат қыз-келіншектері арасынан алғашқылардың бірі болып 
қазақ дипломаты ретінде, беделі, білімі мен іскерлігі арқасында осындай зор құрметке ие 
болды. Сонымен қатар Б.Бөлтірікованың қазақ әйелі - министр ретіне әлемдегі ең беделді 
халықаралық ұйымның мінберінен Адам құқықтары мен бостандықтары мәселесін талқылауға 
өз мемлекетінің (КСРО - авторлар) атынан пікір білдіріп, маңызды мәселені талқылауға 
қатысуы қазақ ұлты мен халқының тағдырындағы елеулі көрініс болуымен қатар, сол кездегі 
Қазақ Республикасында жоғары мемлекеттік қызметте әйел теңдігінің сақталуының бір 
жарқын көрінісі ретінде ұлттық тарихнамада тіркелді.  

Қазақстан Республикасының БҰҰ-дағы Тұрақты өкілі ретінде 1992-1999 жылдары 
қызмет еткен және 1989–1991 жылдары Қазақ КСР мен Қазақстан Республикасының Сыртқы 
істер министрі қызметін атқарған кәсіби дипломат Ақмарал Арыстанбекованың мәліметінше 
1951 жылдан бергі дәстүр бойынша БҰҰ Бас Ассамблеясының кезекті сессияларына                                  
КСРО делегациясын Одақтық Сыртқы істер министрі бастап баратын және одақтас 
республикалардың бірінің Сыртқы істер министрін қосатын. Сонымен қатар КСРО құрамында 
болса да, 1945 жылы БҰҰ құрушы мемлекеттер ретінде Украин КСР-і мен Беларусь КСР-і ғана 
жеке делегациялар жасақтап жіберетін (Арыстанбекова, 2025). 

Адам құқығына қатысты әлеуметтік және гуманитарлық, мәдени мәселелердің басым 
көпшілігі Ассамблеяның Үшінші комитетінде қаралатын (Абашидзе, Абайдельдинов,                             
2016: 422). 

Кеңес Одағы басшылығының тапсырмасына сәйкес БҰҰ Бас Ассамблеясының Үшінші 
комитетіне немесе басқа да органдарына жекелеген азаматтар тобынан келген КСРО-да адам 
құқығы бұзылатыны туралы шағымдар мәселесін БҰҰ сессиясының күн тәртібіне қоюға 
немесе ұйымның басқа да құжаттарына қосуға 60-шы жылдары КСРО делегациясы түбегейлі 
қарсы шығатын.  

БҰҰ-ның 1967 жылғы 25 қазаннан 1968 жылдың 23 қыркүйегі аралығында өткен                                   
22 сессиясының күн тәртібін қарасақ Адам құқын қорғау жөніндегі Жоғарғы Комиссар 
лауазымын қабылдау туралы мәселенің ұйымға мүше елдер өкілдерінің талқылауына 
ұсынылғаны байқалады (Резолюции ООН, 1967). 

1966 жылы 3 желтоқсанда БҰҰ Бас Ассамблеясының Үшінші комитетінде жекелеген 
адамдардан шағымдар қабылдау тәртібі бойынша КСРО делегация өкілі ретінде 
Б.Бөлтірікованың сөйлеуге тиісті дайындаған материалы ҚР Орталық Мемлекеттік архивінде 
сақтаулы (ҚР ОМА. 1955-қ., 2-т., 302-іс. 1-17 бб.). 

Б.Бөлтірікова КСРО-да азаматтардың құқықтары мен бостандықтары мемлекеттің 
Конституциясында заңмен бекітілгенін және кез келген азаматтың құқығы бұзылған немесе 
бостандығы шектелген жағдайда олардың КСРО Жоғарғы Кеңесіне, Жоғарғы Сот, 
Прокуратура тағы басқа құқық қорғау органдарына шағымданып қорғана алатынын алға 
тартты (ҚР ОМА. 1955-қ., 2-т., 302-іс. 1-17 б). 

Біріккен Ұлттар Ұйымының Жарғысында жазылған – «адам құқын және баршаға ортақ 
бостандықтарды нәсілі, жынысы, тілі мен дініне бөлместен құрметтеу» рухын қолдай отыра 
КСРО өкілі Б.Бөлтірікова жекелеген азаматтардан келетін арыз-шағымдарды мұқият сүзгіден 
өткізіп, шынайылығын анықтап барып қана күн тәртібіне шығарып талқылау қажеттігін және 
БҰҰ-ның кейбір құжаттарында көрініс табуында ескерілуін қатысушылардың қаперіне 
ұсынды. Қазақ дипломаты мұндай ұсынысты қою себебін кейбір шағымдарды, петицияларды 
әртүрлі мақсатпен жауапсыз, өнегесіз адамдар тарапынан халықаралық ұйымға жіберілуі 
мүмкіндігі де болатынын, ал мұндай «шала арыз-шағымдар» БҰҰ-на деген сол шағымды 
жіберген азамат мекендейтін мемлекетіне, жекелеген мемлекеттер арасына, тіптен                                 

БҰҰ беделіне нұқсан келтіруі, сенімсіздік тудыруы мүмкіндігін ескеру қажеттігінен 
туындайтынын алға тартты (ҚР ОМА. 1955-қ., 2-т., 302-іс. 1-17 бб.). Ең беделді халықаралық 
ұйымда сөйлеуге тиісті құжат жобасында қазақ дипломатының өте жауапкершілікпен 
дайындалғаны, талқыланатын құжат жобасына халықаралық қоғамдастық пен өз мемлекеті 
мүддесіне сай пайдалы ұсыныстар жасай білгеніне көз жеткізуге болады. 

Сонымен бірге қазіргі жаңа замандағы геосаясатқа және демократиялық ұстанымдарға 
орай Балжан Бөлтірікованың жоғарыда қолданған Адам құқын қорғау жөніндегі Жоғарғы 
Комиссар лауазымын енгізу туралы ұсынысты өткіздірмей тастаған «мәмілегерлік тәсілін» 
елімізде сынайтын пікір кездесетінін де айтуды жөн көрдік. 

Тарих ғылымдарының кандидаты Әлімғазы Дәулетхан Б. Бөлтірікованың 
дипломатиялық еңбегі туралы мақала жазған Ерлан Ыдырысов пен Ақниет Оспанбай сияқты 
авторларды - «...патшалық Ресеймен советтік қызыл империя тұсында әртүрлі лауазымдар мен 
шен-шекпенге оранған мансап иелерінің бәрі бізге Тәуелсіз Қазаққа тұлға, тұтқа бола 
алмайды, оның бәріне сын көзбен қарауды үйрену керек және «кеңестік Қазақстанда дербес 
дипломатия болмады» -деген пікірлерімен ішінара келісе отырып, - дегенмен сыйлы, ақсақал-
ғалымның: «... қызыл империяның залалды дипломатиясы үшін обал-сауапты, әділдікті аттап 
өтіп... қулық-сұмдығын асырған» адамды, «Адам құқықтары жөніндегі Жоғарғы Комиссияны 
құрғызбай жөргегінде тұншықтырған Балжан Бөлтірікованы «қазақ дипломатиясының 
ханшайымы» деп сипаттау артық бағалау, тіпті ұят нәрсе», - деген жазғыруымен келісе 
алмаймыз (Дәулетхан, 2025). 

Өйткені XX ғасырда әлемдік дипломатиялық тәжірибеде шынайы ақпараттармен қатар 
кейбір сәттерде дипломатиялық қызметкерлердің бейресми жолығысулары кезінде немесе 
ауызекі әңгімелер арасында елеусіз түрде жалған мәліметтер беру әрекеттері болып тұрғанын 
әлемге танымал дипломаттар жоққа шығармайды және шүйлігіп айыптамайды. «Елшілік 
қызметкерлері халықаралық, аймақтық ұйымдарда, конференцияларда немесе түрлі бейресми 
жолығысуларда өз мемлекетінің мүддесі үшін «кездейсоқ жалған ақпараттар» таратып жіберу 
тәсілдерін де пайдаланған» -деп жазылған мәмілегерлік туралы қазіргі ресейлік салиқалы 
еңбекте (Попов, 2004: 576). 

Әлем саясаткерлері мойындаған КСРО-ның сұңғыла дипломаттарының бірі -                              
А.А. Громыко (1909–1989) қарамағындағы қызметкерлерінен кәсіби шеберлікті игеруді, үнемі 
оқып ізденіп өзін шыңдауды қатаң талап еткен. Дипломаттардың әр іске, құжаттарды 
дайындауға, кездесулерге жан-жақты тыңғылықты әзірленіп, оның нәтижелі өткізілуіне баса 
көңіл бөлген (Попов, 2004: 576). 

Осындай кеңестік дипломатияның кемеңгері 60-жылдары Қазақстанның Сыртқы істер 
министрі Балжан Бөлтірікованың қарым-қабілетін, жұмысына тиянақтығын байқап оны 
Одақтық министрліктің сыртқы іссапарларына қосып отырған.  

Кез келген дипломаттың халықаралық қатынастарда өз мемлекетінің мүддесі жолында 
еңбек ететіні даусыз шындық. Г.Киссинджердің өзі «Қытай туралы» еңбегінің кіріспесінде: 
«...мен өмір бойы бейбітшілік үшін жұмыс жасадым, әрине, негізінен американдық 
позициядан» - деп мойындаған болатын (Киссинджер, 2017: 640). 

БҰҰ-ның тірлігінде АҚШ пен КСРО сияқты алпауыт мемлекеттердің беделді лауазым 
иелері тарапынан саяси мақсатпен басқа делегациялардың пікірлерін құрметтемеу, шектеу, 
сыйламау сияқты әрекеттердің болғаны туралы деректерді қазақстандық дипломат Ақмарал 
Арыстанбекованың еңбегінен кездестіруге болады (Арыстанбекова, 2004: 416). 

КСРО-ның 1946-2000 жылдар аралығындағы БҰҰ қызметін талдай келе зерттеуші              
М.В. Ларионова «қатысушылардың саяси және идеологиялық қайшылықтары мен 
басымдықтары жүйенің қалыптасу процесіне айтарлықтай әсер еткенін, тәсілдер мен 
шешімдерді үйлестіруде кедергілер тудырғанын, дамуға жәрдемдесудегі прогресті тежеуші 
факторға айналғанын» көрсетеді (Ларионова, 2019: 145). 

Орта ғасырдағы ағылшын саясаткері, әрі дипломаты Генри Уоттонның (1568-1629) 
өткір, әрі арсыздықпен айтылып, ел арасына кең тараған «Дипломат – өз елінің игілігі 
мақсатында өтірік айту үшін шетелге жіберілген адал адам» деген афоризмін еске ала отырып: 

«...Өкінішке орай, кеңестік елшілер (және олардың басым көпшілігі байсалды, ойлы, әдепті 
адамдар болды) осы ережені басшылыққа алуға мәжбүр болды. Оларды айыптау қиын, оған 
өмір сүрген жүйесі кінәлі» - деп түйіндейді ресейлік дипломат Ю.С. Дерябин (Дерябин, 2010: 
400). 

Дипломат мамандығын оқытуға арналған қазақстандық ғалымдардың еңбектерінде            
В. Дальдің, дипломат – епті, нәзік, жасырын, тапқыр адам дегенін, Батыстың Дж.Камбон,             
Г. Никольсон, Э.Саттоу сияқты осы саланың ғұламаларының дипломатия – өнер деген 
сипаттауларын мақұлдай отыра «дипломатияның әдеттегі негізгі қағидалары мен атқаратын 
рөлі бүгінге дейін өзгеріссіз қалып отыр» - деп тұжырымдайды (Амірбек, 2022: 303).  

Сондықтан дипломатия саласының ой-пікірлеріне сүйене отырып жоғарыда өзіміз 
келтірген қисынды өткен ғасырдағы қазақтың дипломат әйелі Балжан Бөлтірікованың БҰҰ-да 
өз мемлекеті, яғни КСРО мүддесін қорғау кезіндегі «тапқырлығын» бүгінгі өзгерген, дамыған 
заман талаптарына сүйеніп «айыптаған» Дәулетхан Әлімғазының пікірін біз тым ұшқары 
айтылған сын деп санаймыз. 

 
Қорытынды 
Миллиондаған адамдардың өмірін қиған екі жаһандық, бірқатар аймақтық соғыстар 

өткен ХХ ғасырды айтпағанда, ХХI ғасырдың алғашқы ширегінің өзінде әртүрлі сипаттағы 
шағын соғыстар, қарулы қақтығыстар кезінде адам құқықтарының өрескел бұзылуы 
оқиғалары әлі де ауық-ауық кездесуде. БҰҰ осындай әрекеттерді айыптап тиісті қарарлар 
қабылдап әлем жұртшылығын, мемлекеттерді адам құқықтарын сақтауға, құрметтеуге 
қолдауға шақырады. Бірақ өкінішке орай әлемдік қауымдастық тарапынан БҰҰ-да осы 
мәселелер бойынша бейтараптық ұстану (қалыс қалу немесе дауыс беруге қатыспау) деректері 
кездесуде.  

Әрине, халықаралық қатынастарда әр мемлекеттің өзіндік мүддесі, ұстанымы болатыны 
белгілі. Бірақ жалпыадамзаттық құндылықтардың бірі адам тағдыры әрқашан жоғары ұсталуға 
тиіс екені баршаға мәлім. Сондықтан әр кездерде адам құқын қорғауға шақыратын 
петицияларға қол қою, қол жинау оқиғалары кездесіп тұрады. Мұндай әрекеттер Б.Бөлтірікова 
БҰҰ-да жұмыс жасаған кездері де болған.  

Мақаладағы тарихнамалық бөлімде айтылғандай XX ғасырда қазақ қыз-келіншектері 
арасынан алғаш шыққан дипломат және сыртқы саясат саласының министрі лауазымына қол 
жеткізген Балжан Бөлтірікқызы туралы энциклопедиялардағы ғұмырнамалық деректер мен 
газеттерде жарияланған танымдық мақалалардан басқа осы күнге дейін бірде-бір ғылыми 
мақала жазылған жоқ. Ал, Б.Бөлтірікованың сыртқы саясат саласындағы қызметі мен                              
БҰҰ-дағы еңбегі айыпталатын емес, керісінше қазақ ұлты мақтаныш тұтатын дерек. Сол кезде 
қазақтың осы әйел дипломатынан басқа көрші туысқан республикалардан ешқандай өзге ұлт 
қыз-келіншектерінен ешкім БҰҰ-да сөз сөйлеп, шетел дипломаттарымен пікірталасқа түсу 
деңгейіне жеткен жоқ.  

Ұлтына деген құрмет пен сүйіспеншілік, білімділік, іскерлік пен ізгілік қасиеттері 
бойында үйлесім тапқан қазақтың қайраткер әйел-анасының мемлекеттік қызмет саласындағы 
биік деңгейлерге жетіп, сол кездегі Қазақ Республикасының әлеуметтік-рухани саласының 
дамуына және қысылтаяң кеңестік саясат тұсында қазақ ұлтының өкілі ретінде беделді 
халықаралық ұйымда өзін танытуы өнегелі іс болды.  

Балжан Бөлтірікованың қазіргі әлемде кең қанат жайған гендерлік саясат қалыптаспаған 
кезде, халықаралық аренада қазақ әйелінің саясат өкілдігіне қол жеткізу оқиғасы деп қабылдау 
жөн. Егер, Қазақ Республикасының сол кезде өз билігі өзінде болып, тәуелсіз сыртқы 
қатынасқа шығу мүмкіндігі болғанда Б.Бөлтірікованың жұлдызы бұдан да жарқырап көрінер 
еді. Сондықтан Балжан Бөлтірікованың жасаған еңбегін кемсітпей, кемшілігі болса жасырмай, 
жетістігі болса бағалап, объективті түрде зерттеп есімін халқымызға насихаттауға ұлт тарихын 
зерттеушілер назардан тыс қалдырмас деп ойлаймыз. 

Ойларымызды түйіндей келе айтарымыз, біріншіден, Қазақстан Кеңес Одағы 
құрамындағы тәуелді республиканың бірі болып өмір сүргенде, тағдырдың жазуымен өткен 

ғасырдың 60-70-жылдары тек қазақтың ғана емес сол кездегі Орталық Азия республикалары 
қыз-келіншектері арасынан суырылып шығып, алғаш болып әлемдегі ең беделді халықаралық 
ұйым – БҰҰ мінберінен дипломат ретінде баяндама жасауы, пікір таластарға қатысуы қазақ 
ұлты үшін мәртебе деп бағалау орынды деп санаймыз. 

Екіншіден, Балжан Бөлтірікованың БҰҰ Бас Ассамблеясының сессияларында 
дипломатиялық делегация құрамындағы қатардағы қатысушы болып қана қоймай пікір 
алысуларға, халықаралық маңызды құжаттарды талқылауға белсенді қатысып, өз 
мемлекетінің (КСРО-ның - авторлар) ұстанымын қорғауына үлес қосуы және бұл еңбегінің 
лайықты бағалануы маңызды. 

Үшіншіден, Б.Бөлтірікованың бұрын елеусіз болып келген республика Үкіметі 
Төрағасының тұңғыш әйел-орынбасары және алғашқы қазақ әйелі – Сыртқы істер министрі 
ретіндегі бес жылдық, Оқу министрі ретінде үш жылдық және онжылдық Әлеуметтік қорғау 
министрі қызметтерін Қазақстан тарихында ескерілуі тиіс мемлекеттік қайраткер ретінде 
бағалануы керек деп білеміз. 

